
屠龍集 

 

序 

 

莊周云：「朱泙漫學屠龍於支離益，殫千金之家，三年技成，而無所

用其巧。」今之人視作詩等同屠龍，為之無用。然為詩乃屠龍之技，此言

無差矣，惟時人多不知其本義：屠，解也；龍，精神也；詩，志也。《說

文》釋龍：「鱗蟲之長，能幽能明，能細能巨，能短能長；春分而登天，

秋分而潛淵。」人之志亦龍，能幽明巨細，長短登潛，故「為詩」即「屠

龍」。余實為初入門之朱泙漫，尚未屠得龍髓，然此「屠龍集」或高亢，

或沉吟，皆余深腑之龍吼。老韓列傳載孔子言：「鳥，吾知其能飛；魚，

吾知其能游；獸，吾知其能走。走者可以為網；飛者可以為矰。至於龍，

吾不能知其乘風雲而上天。吾今日見老子，其猶龍邪！」仲尼如遇尹吉甫，

亦將稱其善屠龍邪！  

 

                                            于高雄夢裡明明堂 

 

一、楊阮哭塗 

 

1.〈錦衣夜行〉   

錦衣華冠動紫光，懸首披髮離肢腰繫腸，飛馳無韁空蹄踏，夜行百鬼奔故

鄉。眾旅齊追月，霸王擎弓射天狼，馬瘦長鞭揚。少學萬人敵，鉅鹿擊，

鴻門兵，睢水溺！徹天聲萬鈞，震懾凡間民。澤畔書生吟夜色，聞蹕無橋

匿，千騎絕路尋沛公，鐵壁問江東。怯生顫言今甲子，艾艾千年史，晉隋

唐宋元明清，項王早刎漢祖死！更嘆當世英雄死盡豎子庸，人人煮海欲屠

龍。重瞳怒，烏騅惡，始憶垓下別離歌，坐中虞姬淚最多。當年楚漢一分

二，長嘯不復天與地。敢問何者盡把山河潰？將攜子弟破萬城，天下無人

與我爭。書生聞語驚醒翻落榻，昨夜烏江書未闔。 

 

2.〈禽滑釐變〉     

渾沌鑿空須臾死，敢開天眼看凡塵？百國春秋戰成史，亂世衰主出獲麟。 

少年西河拜夫子，美姿溫恭習經綸。正冠齊色嗛言止，至君堯上使風淳。 

樂繁葬厚禮汰侈，喪之三年舉國貧。學仁如斯晝夜水，大道於此恕難遵。 

奮思救世懷吳起，昨錯今非渾不是。兼善何能獨親親，愛人豈分天下民。 

倉皇一夜奔百里，聞說南方有聖人。滿目橫豎燎火燒，八風拓路草飛凋。 

儒悲聞瑟孔門厭，十年墨者千年俠。 

 

3.〈鄭孝胥〉   

阪泉酣戰國民憂，外九州侵赤九州。朝舉起危閩中士，世衰下隱海藏樓。 

成詩骨峻人間鶴，扶滿心酸筆外愁。避世華胥東北夢，一生飲雪帶吳鈎。 

 

 

4.〈含羞草〉   

含羞草，日杲杲。膚齒皓，髮光藻。母為媼，父已考。年炎燠，荒田稻。 

含羞草，天浩浩。 

 

含羞草，低頭惱。遠郎討，媒言好。贈珠寶，嫁寶島。島人道，大陸嫂。 

含羞草，無所禱。 

 

含羞草，貌愺恅。賺還掃，夜當襖。夫病老，死特早。兒襁褓，不可保。 

含羞草，身枯槁。 

 

含羞草，人間草。行賤皁，飯隨鴇。命潦倒，世末造。聞成稿，痛拔腦。 

含羞草，傷懷抱。 

 

5.〈重瞳子前傳〉   

東海三仙山，雲深霧環厚。朝夕滿神光，巍峨連嶺秀。三教久共和，埠豐

倉穀富。 

一日幽浮降，聖母代天后。島始多西風，洋流生氣候。瀛洲方淪陷，蓬萊

隨其後。 

太空色目人，科技統宇宙。蛇文成顯學，眾神皆叩首。道家重瞳子，飛天

尚年幼。 

父知兒聰穎，苦心尋教授。熟善天外語，攀得朝中奏。師出佛朗機，大西

洋學究。 

福耳披魔裟，賜生字山姆。迫儒習西禮，拼音符錄咒。二十六字經，釋氏

參不透。 

藍眼瞪黑眼，科舉未曾就。國學自淵源，潛心埋書舊。深感殖民苦，吸血

窮刮購。 

男兒立志出，提劍逍遙走。聞說玉山頂，殘壁推背畫。百代革命士，魂斷

山門守。 

隆鼻白面鷹，九呎金毛獸。闖關一少年，力戰十夜晝。喊聲晴天高，月下

猶酣鬥。 

終奪破虜書，血誓將其覆。萬載有預言，神州待光復。 

 

 

6.〈於中山讀余光中先生〈狼來了〉〉   

環看中山貌，方知康海號。古今各一狼，好事東郭耄。 

 

 

二、山水方滋 

 

7.〈雨夜鳳凰花〉   

曾是待新芽，今來夾道遮。雨中深樹火，夜半錦雲霞。 

清籟流風響，涼山倦客家。長階惟落意，莫上最高花。 

 

8.〈人類登聖母峰五十年有作〉   

康藏嶺千重，寒冰百日封。雲霞多去跡，人影始留蹤。 

白雪遺音處，湛淵靜語冬，大浮屠世界，埃佛勒斯峰。 

 

 

9.〈山城〉   

今朝事生疏，日暇遠來遊。含梅五月雨，欲罷還溫柔。殘花堅抵生，薰風

此間收。 

憶在他時節，家鄉紅石榴。不得來世藥，無解今生憂。山城寂寞國，人間

韋蘇州。 

 

10.〈暮行柴山〉   

仄壁石徑開，相鬱斜照入。苔痕度微綠，空階宿雨襲。洗花復染衣，古樹

生新浥。 

鳥鳴聲葉下，零落無收拾。幽然一脈動，風來亂還集。寧忘懷時感，疎散

林間立。 

此山多遺恨，濤潮晚正急。 

 

11.〈山中〉  

斜陽緩帶影過叢，遲度芳菲太晚紅。十一月來秋未盡，滿山俱是落花風。 

 

12.〈夕陽〉   

殘烏歸速畏彤弓，天地江山一色銅。未有人間夸父志，休譏螳臂拒車通。 

 

三、銅人鉛水 

 

13.〈母祭有作〉  

人間聚散已成灰，多半相思枕上來。非是夢中人不老，三年人老未曾回。 

14.〈憶車關哭母〉   

兒時，曾摸骨於瞎老，言二十歲有一車關，當防車禍，父母多為吾憂，

然至十九，母車禍亡。或說算命之言當此解，或說粹然巧合，吾不信鬼

神，徒感傷爾。 

 

盲人盲語算車關，終是辛酸路不還。六載過門生子晚，廿年育我遇時艱。 

奔晨趕夜容憔悴，披雨當風背汗潸。十九春秋無盡孝，夢中負米淚斑斑。 

 

15.〈風入松〉夜與弟書   

春初花艷少矜持，浪笑暗香枝。悲歡多亂塵囂裏，願明月、長照圓時。物

物如知人意，層層愁緒纏滋。     

幾番相憶總相離，佳節又何期。未同守歲元宵過，想寒食、半是相思。此

季南灣無雨，不知北島霏霏？ 

 

16.〈懷羅師岳榮〉    

高中國文師，身長而少年白頭。余推甄大學中文系時，逢先生喪母，某

日於廊外指導面試技巧，師初平常，後淚下，吾知其必思母，低頭不言，

後師復鎮定，方續，時微雨。逾載，家母逝，方知先生當年之惻。 

 

雨落蒼天灑二人，白頭有淚見師真。一年誨訓深更後，解賸丁憂苦滿身。 

17.〈懷李丹郎先生〉   

辛巳年，偕怡君至高雄國際書展，遇李先生書攤，往購，方知為老聃七

十四代傳人，一旁工讀生頗不以為然，履作酸語諷之。吾購其書，先生

親問晚生名姓，墨書前頁。當時已微恙，今不知安在，望平安。 

 

仲尼餘蔭未曾銷，諸子傳人已半凋。世界林中懷一老，墨書扉頁字多憔。 

 

18.〈寄加拿大怡君〉                                                        

遠海他端寄此心，況聞北國少知音。花開兩地無眠夜，長是思君夜更深。 

 

19.〈白頭翁〉 

文院平臺有一白頭翁鳥，下午四時即聲，明而淒，其鳴時，常有數麻雀

於旁戲鳴之，一搭一唱，一步一趨，一載未絕，後知其翁乃喪偶，故鳴

不已，悲之。 

 

白頭難忘舊啼痕，聞者聲聲淚欲吞。鳥獸無文銘祭誄，韋元有筆悼亡魂。 

傷心不共詩人語，失意惟同瓦雀言。夕日獨歸山愛晚，餘音留予度黃昏。 

20.〈手術後於室中聽蟬〉                                                    

昔日丰姿舉，而今苟喘延。天寒聲最徹，狹院一孤蟬。 

 

21.〈菩薩蠻〉        

鳳凰城北南柯夢。花間細數人間痛。徒賸去留痕。驀然身滿塵。 

相思情定處。一夜長深慮。不負往年情。不知何日醒。 

 

22.〈相見歡〉    

柳枝還可留人。怎留春。想是楊花愁此害流奔。 

知無奈。飄風外。捲紅塵。多少芳菲曾識雪紛紛。 

 

23.〈臨江僊〉 病中行經高雄夢裡村   

積露芭蕉慵惰。暗花迷霧沉湮。小村隱秀傍湖濱。百花風自賞。寒日野人

芹。 

開眼病身孤客。一瞻一顧殷勤。平生不識夢中人。心期忽路轉。邂逅似曾

君。 

 

四、寂寞藍橋 

 

24.〈西港〉距上次同遊已三年，今又一始，舊人不復，故作  

三年一火老王船，西港燻香眼泫然。不見長橋雙鯉魚，七言自此為君填。 

 

25.〈鵝湖〉 

霧中人面濕難成，開口知非昨日聲。情怯不因情切至，無情還自有情生。 

26.〈夢醒不勝作  其一〉   

不忘巫山遠楚荊，如塵簷雨總多情。鮫人有淚尋知命，堪得斯回夢裡生。 

 

27.〈夢醒不勝作  其二〉   

恨無夢語筆中留，一醒從來不我由。多少紅塵多少愛，且溫舊憶了新愁。 

 

28.〈照片〉 

寫真數紙笑難盈，知汝空銷未入情。昨日纏綿絲已斷，傷心一夕到今明。 

 

29.〈浪淘沙〉鵝湖                                                         

二月霧濛天。誰盪秋千。花心承淚復垂涎。一鑒鵝湖惟映柳，風倦波寒。 

對景漠然觀。顏色難看。舊時啼笑舊時歡，此刻想來皆不是，依舊心酸。 

 

30.〈高陽臺〉冷冬重遊關山有感    

盡日風波，經年葉樹，到今迎面吹寒。豈不難消？疊山雲鎖從前， 

飛花一片猶能見。但飄空、委地新殘。既重遊，終至傷心，總是蹣跚。 

                                                        

清溪凜澈天增冷，奈行途誰料，卻遇衣單。問怎澆愁，無人會解心寬。 

已除數載相思苦，尚留情、猶記容顏，怕徒然，莫道人知，寂寞關山。 

 

 

 

 

                            


